
STATUTI

I SHOQATËS SHQIPTARE TË BANKAVE










Dhjetor 2020


I. PREAMBULA
Neni 1

Ne, Bankat në Shqipëri, të vendosura:
· Për të mbështetur, promovuar dhe forcuar zhvillimin, stabilitetin dhe efikasitetin e sektorit bankar shqiptar, dhe rrjedhimisht për të kontribuar në përparimin e ekonomisë shqiptare;
· Për të përfaqësuar brenda vendit dhe ndërkombëtarisht interesat tona të përbashkëta;
· Për të ruajtur harmoninë dhe koherencën në politikat për çështje që prekin sektorin;
· Për të inkurajuar, promovuar dhe mbështetur aktivisht standardet bankare më të fundit dhe edukimin bankar; 
· Për të ndihmuar në procesin e harmonizimit të legjislacionit shqiptar në përputhje me standardet e Bashkimit Evropian, si dhe për të inkurajuar dhe mbështetur procesin e integrimit, 
Dhe me këtë qëllim, të devotshëm për të bashkëpunuar bazuar në ndihmën e ndërsjellë, besimin, transparencën, angazhimin dhe pavarësinë;
Kemi vendosur të bashkojmë përpjekjet tona për të realizuar këto qëllime në përputhje me parimet dhe politikat tona përkatëse, përmes përfaqësuesve të mbledhur, të cilët kanë ushtruar kompetencat e tyre të plota në formën e duhur dhe kanë rënë dakord me dispozitat e këtij Statuti.


II. PËRKUFIZIME

Neni 2
Përkufizime
Fjalët që fillojnë me një shkronjë të madhe ose akronimet këtu do të kenë kuptimin e mëposhtëm:
“Ligji i Zbatueshëm” nënkupton çdo akt, statut ose pjesë tjetër e legjislacionit; çdo urdhër ekzekutiv ose dekret; çdo ligj apo akt nënligjor, urdhër, rregull, rregullore; çdo vendim i Këshillit të Ministrave; çdo akt normativ nënligjor; vendim përfundimtar ose urdhër i një gjykate të juridiksionit kompetent; çdo akt administrativ ose vendim i një enti qeveritar që ka efekt ligjor detyrues; kode, standarde ose udhëzime që kanë fuqi të detyrueshme siç mund të ndryshohen herë pas here në Republikën e Shqipërisë.
“Shoqata” ose “AAB” nënkupton Shoqatën Shqiptare të Bankave.
“BSH” nënkupton Bankën e Shqipërisë.
“Statut” nënkupton këtë statut.  
“Asambleja e Anëtarëve” ka kuptimin e dhënë në Kapitullin VIII.
"Zyra Ekzekutive" ka kuptimin e dhënë në nenin 30.
“Anëtar” nënkupton një anëtar të Shoqatës Shqiptare së Bankave, siç renditet në Aneksin A, pjesë integrale e këtij Statuti.
“Organet Drejtuese” nënkupton bashkërisht Asamblenë e Anëtarëve, Bordin Mbikëqyrës dhe Sekretarin e Përgjithshëm.
“Bordi Mbikëqyrës” ka kuptimin e dhënë në Kapitullin IX.     


III. DISPOZITAT E PËRGJITHSHME

Neni 3
Emri dhe selia
1. Përmes këtij Statuti, Anëtarët përcaktojnë qëllimin, objektivat, strukturën dhe veprimtarinë e AAB-së dhe rregullojnë çështje të tjera të rëndësishme për Shoqatën.
2. AAB është një organizatë jo fitimprurëse, e krijuar me vendimin e Gjykatës së Rrethit Tiranë nr. 1153, datë 14.04.1999, në përputhje me parashikimet e Ligjit të Zbatueshëm dhe mban numrin unik të identifikimit të subjektit (NUIS): K51626015F.
3. Emri zyrtar i Shoqatës është “Shoqata Shqiptare e Bankave”.
4. Përkthimi zyrtar në anglisht i shoqatës është “Albanian Association of Banks”.
5. Emri zyrtar i shkurtuar është “AAB”. 
6. AAB ushtron aktivitetin e saj në territorin e Republikës së Shqipërisë për një periudhë të pakufizuar kohore.
7. Në çdo kohë, AAB mund të vendosë të krijojë degë ose zyra të ndërlidhura jashtë territorit të Republikës së Shqipërisë në mënyrë që të zgjerojë dhe zhvillojë më tej veprimtarinë e saj.
8. Selia e AAB-së është në adresën: “Rr. Ibrahim Rugova, Sky Tower, Kati 9/3, Tiranë”.
9. Logo-ja zyrtare e AAB-së është:
[image: ]
10. Shkresat dhe çdo dokument tjetër, përfshirë ato në formë elektronike, adresuar palëve të treta, gjithmonë do të përmbajnë emrin e plotë ose të shkurtuar, selinë dhe logon e Shoqatës.

Neni 4
Parimet kryesore
Në ndjekjen e objektivave të përcaktuara në këtë Statut, AAB, në çdo kohë, siguron pajtueshmërinë e plotë me parimet e mëposhtme:  
1. Pavarësia - Anëtarët do të veprojnë në mënyrë të pavarur nga çdo interes i jashtëm ekonomik ose politik, por edhe nga çdo paragjykim që lidhet me bindjet politike, ekonomike, sociale, filozofike dhe/ose etike.
2. Angazhimi - Anëtarët e AAB-së do të angazhohen për të vepruar në interesin më të mirë të sektorit bankar dhe të kontribuojnë në mënyrë aktive në aktivitetin e Shoqatës. Ata do të sillen në mënyrë të përgjegjshme në të gjitha aktivitetet që lidhen me veprimtarinë bankare dhe në përgjithësi.

3. Konfidencialiteti - Anëtarët do të respektojnë parimin e konfidencialitetit dhe të fshehtësisë profesionale, dhe do të ushtrojnë kujdesin e duhur në mos-shpërndarjen e informacionit konfidencial të marrë si rezultat i punës së AAB-së, komiteteve të posaçme, workshop-eve, grupeve të punës ose aktiviteteve të tjera që lidhen me Shoqatën.

4. Transparenca - AAB do të veprojë në përputhje me nivelet më të larta të transparencës, pa cenuar kërkesat e ligjshme të konfidencialitetit ose nevojën për të mbrojtur lirinë dhe pavarësinë e Anëtarëve dhe ekspertëve kundrejt ndikimeve të jashtme.


IV. OBJEKTIVAT, MISIONI DHE FUSHA E VEPRIMTARISË 

Neni 5
Objektivat dhe misioni 
AAB është organ përfaqësues, i cili, në bashkëpunim me grupet e interesit të sektorit publik dhe privat, kontribuon në përmirësimin e mjedisit të biznesit dhe në diskutimin për çështjet kyçe të industrisë që përcaktojnë strategjitë e përbashkëta për sektorin financiar shqiptar.
AAB është themeluar me misionin për të: 
a. Mbështetur dhe promovuar veprimtarinë dhe interesin e sektorit bankar shqiptar;
b. Përfaqësuar sektorin bankar si brenda vendit ashtu edhe ndërkombëtarisht;
c. Zhvilluar bashkëpunimin me organizatat simotra; 
d. Mbështetur aktivisht standardet bankare më të fundit dhe edukimin bankar, dhe
e. Kryer aktivitete të tjera të përmendura në nenet 6 dhe 7 të këtij Statuti.

Neni 6
Fusha e veprimtarisë
Objektivat e përmendur më lart do të arrihen nga AAB duke zhvilluar veçanërisht veprimtaritë e mëposhtme: 
a. Përfaqësimi i interesave të përbashkëta të Anëtarëve duke u angazhuar me organet e qeverisjes qendrore dhe vendore, autoritetet rregullatore, organizatat financiare dhe shoqatat e tjera për të siguruar që zëri i Anëtarëve të tij të dëgjohet duke iu përgjigjur të gjitha çështjeve që prekin industrinë;
b. Përfaqëson interesin e Anëtarëve të saj jashtë vendit dhe parashikon përfaqësimin e Shoqatës në organe ndërkombëtare ekspertësh dhe organizata profesionale, veçanërisht pjesëmarrjen në Federatën Evropiane të Bankave;
c. Përfaqësimi i interesave të përbashkëta të Anëtarëve përpara çdo gjykate, nëse është e nevojshme;
d. Ndërmarrja e iniciativave për miratimin e ligjeve dhe akteve të tjera, dhënia e mendimeve mbi projekt ligje dhe akteve të tjera që prekin sektorin bankar, pjesëmarrje në përgatitjen e drafteve në bashkëpunim me institucione të tjera ose me organe qeveritare shqiptare; 
e. Marrja e vendimeve që do të forcojnë solidaritetin profesional në marrëdhëniet ndër bankare;
f. Përcaktimi i parimeve profesionale, duke siguruar kështu që funksioni i Anëtarëve të jetë në përputhje me kërkesat e ekonomisë, me dinjitetin dhe disiplinën e kërkuar nga Shoqata dhe profesioni;
g. Krijimi i lidhjeve me organizatat financiare dhe institucionet shkencore, teknike dhe të tjera, për të çuar përpara zhvillimin e tregut të parasë dhe tregut të kapitalit si dhe për të promovuar veprimet bankare;
h. Mbështetja e aftësimit profesional të profesionistëve të sektorit bankar në mënyra dhe forma që korrespondojnë me nevojat e tregut dhe kërkesat e Anëtarëve;
i. Përgatitja dhe organizimi i projekteve kërkimore dhe propozimeve në lidhje me zhvillimin e sektorit bankar;
j. Këshillimi dhe propozimi i masave për të lehtësuar modernizimin e aktiviteteve që kryhen nga Anëtarët, përfshirë, por pa u kufizuar, në teknologjinë e punës dhe standardizimin;
k. Ndërmjetësimi për të zgjidhur, në një mënyrë miqësore, çdo mosmarrëveshje që mund të lindë midis Anëtarëve;
l. Organizimi i forumeve profesionale, mbledhjeve, simpoziumeve, konferencave, workshop-eve, seminareve dhe kurseve për veprimtarinë bankare dhe shërbime të tjera këshilluese;
m. Publikimi në media, buletine dhe botimet të tjera profesionale me qëllim mbajtjen e informuar të Anëtarëve dhe palëve të treta në lidhje me zhvillimet e fundit në sektorin bankar;
n. Zhvillimi i aktiviteteve të tjera për të mbështetur interesin e AAB-së dhe Anëtarëve të saj;
o. Çdo aktivitet tjetër që mund të jetë i lidhur, ndihmës, pasues ose si rrjedhim i objektivave të AAB-së të përcaktuar këtu; 
p. Zhvillimi i cilësisë dhe rritja e ofrimit të edukimit financiar dhe bashkëpunimi me aktorët publik dhe privat në mënyrë që të arrihet një gjithë përfshirje financiare dhe edukuese.

Neni 7
Veprimtari të tjera
AAB mund të krijojë, nëse gjykohet e këshillueshme, Akademinë e Trajnimit Financiar të AAB-së, e cila do të konsiderohet si një qendër e edukimit dhe çertifikimit të vazhdueshëm për profesionistët bankarë, e projektuar për të ndihmuar praktikimin e profesionistëve për të fituar dhe ruajtur aftësitë e nevojshme në të gjitha fushat kryesore të biznesit dhe operacioneve në këtë industri mjaft konkurruese.
AAB mund të zhvillojë veprimtari ekonomike të përshtatshme dhe në përputhje me Ligjin e Zbatueshëm, me kusht që një veprimtari e tillë të mos përbëjë qëllimin kryesor të saj.
Fitimi i përftuar nga kryerja e veprimtarive tregtare dhe veprimtarive të tjera do të përdoret ekskluzivisht me qëllim të arritjes së objektivave të Shoqatës, përfshirë kostot e funksionimit të rregullt të Shoqatës dhe zbatimin e financimit të projekteve të lidhura me të.
AAB në asnjë rast nuk do të shpërndajë fitim midis Anëtarëve të saj.


V. ANËTARËSIA 

Neni 8
Fillimi i anëtarësisë
1. Anëtarësia në AAB është vullnetare. 
2. Personat juridikë që veprojnë në sektorin bankar bazuar në një licencë të vlefshme të lëshuar në përputhje me Ligjin e Zbatueshëm në Shqipëri, mund të aplikojnë për anëtarësim.
3. Procedura e anëtarësimit fillon me paraqitjen e një kërkese me shkrim dhe në formatin e përcaktuar për anëtarët e rinj, në Zyrën Ekzekutive.
4. Zyra Ekzekutive do të njoftojë Bordin Mbikëqyrës, i cili më pas do të thërrasë Asamblenë e Anëtarëve në një mbledhje të jashtëzakonshme.
5. Anëtarësia bëhet aktive nga fillimi i muajit që pason datën kur Asambleja e Anëtarëve pranon anëtarësimin.
6. Vendimet, aktet dhe marrëveshjet që janë miratuar më parë nga AAB, do të jenë detyruese për anëtarët e rinj.

Neni 9
Pezullimi i anëtarësisë
1. Anëtarësia e një Anëtari të AAB-së mund të pezullohet për arsye serioze në diskrecionin të Asamblesë së Anëtarëve, e cila, ndër të tjera, përcakton edhe afatin e pezullimit dhe/ose kushte të tjera të zbatueshme.
2. Anëtarësia pezullohet me një vendim të marrë nga Asambleja e Anëtarëve siç parashikohet në nenin 22, me propozimin e Bordit Mbikëqyrës.
3. Anëtari nuk mund të marrë pjesë në vendimmarrjen e Shoqatës dhe nuk mund të zgjidhet në Organet Drejtuese gjatë gjithë kohëzgjatjes së pezullimit të anëtarësisë.
4. Nëse përfaqësuesi i një banke, anëtarësia e së cilës është pezulluar, është anëtar i Bordit Mbikëqyrës, pjesëmarrja në këtë organ gjithashtu pezullohet gjatë periudhës të pezullimit të anëtarësisë.

Neni 10
Përfundimi i anëtarësisë
Anëtarësia në Shoqatë përfundon në një nga rastet e mëposhtme: 
A. Heqja dorë 
1. Në rast se një Anëtar vendos të heqë dorë prej anëtarësisë së tij, ai duhet të njoftojë për heqjen dorë jo më vonë se 6 (gjashtë) muaj para përfundimit të vitit kalendarik. 
2. Një Anëtar që do përfundojë anëtarësinë e tij, i paraqet Zyrës Ekzekutive një kërkesë për heqjen dorë nga AAB.
3. Mbarimi i anëtarësimit bëhet efektiv me miratimin e Asamblesë së Anëtarëve.
4. Përpara se të përfundojë anëtarësimin, Anëtari duhet të përmbushë të gjitha detyrimet e tij ndaj AAB-së. 

B. Përjashtimi 
1. Asambleja e Anëtarëve mund të vendosë të përjashtojë një Anëtar të Shoqatës nëse: 
a. Rregullisht nuk arrin të përmbushë kërkesat dhe detyrimet e përcaktuara në këtë Statut;
b. Ka shkelur rëndë interesat dhe të drejtat e Shoqatës;
c. Anëtari nuk ka paguar tarifat e anëtarësimit për 2 (dy) tremujorë radhazi;
d. Në rast se Anëtari vendos në rrezik serioz praktikat e drejta dhe etikën e biznesit, ose rrezikon në mënyrë serioze reputacionin e AAB-së.
2. Anëtari i interesuar do të ketë mundësinë të deklarojë qëndrimin e tij në lidhje me arsyet mbi të cilat është paraqitur propozimi për mbarimin e anëtarësisë së tij. 
3. Anëtari i përjashtuar mbetet i detyruar për të shlyer të gjitha detyrimet financiare, për të cilat ai është angazhuar deri në datën e përjashtimit të tij.
4. Asnjë e drejtë për rimbursim të tarifës së anëtarësimit ose ndonjë kthim tjetër nuk është e zbatueshme për Anëtarin e përjashtuar. 
5. Një Anëtar, anëtarësia e të cilit ka përfunduar, mund të kërkojë ripranim në AAB jo më parë se 12 (dymbëdhjetë) muaj nga dita e përfundimit të anëtarësisë së tij. Ripranimi në anëtarësi i nënshtrohet të njëjtës procedurë siç parashikohet në nenin 8.

C. Revokimi i licencës nga Banka e Shqipërisë;

D. Fillimi i procedurave të likuidimit ose falimentimit.

Neni 11
Tarifa e anëtarësisë
1. Pas miratimit të anëtarësimit nga Asambleja e Anëtarëve, Anëtari i ri paguan tarifën e hyrjes, që paguhet vetëm një herë, në shumën e përcaktuar paraprakisht nga Asambleja e Anëtarëve.
2. Përveç tarifës së hyrjes më lart, çdo Anëtar do të paguajë një tarifë vjetore që do të përcaktohet me një rregullore specifike. Në çdo rast, tarifa vjetore që duhet të paguajë secili anëtar nuk duhet të jetë më e vogël se 1.000.000 lekë.
3. Pagesat vjetore të anëtarësimit paguhen nga Anëtarët në baza tremujore (çdo 3 (tre) muaj) sipas strukturës së pagesave të aprovuar nga Asambleja e Anëtarëve. 
4. Zyra Ekzekutive do të njoftojë rregullisht secilin Anëtar për pagesën e tarifës vjetore të anëtarësimit dhe shumën përkatëse që duhet të paguhet.


VI. TE DREJTAT DHE DETYRIMET E ANËTARËVE

Neni 12
Të drejtat e Anëtarëve
Anëtarët e AAB-së kanë të drejtë të: 
a. Marrin pjesë në arritjen e objektivave të AAB-së në një nivel të barabartë me gjithë Anëtarët e tjerë;
b. Marrin pjesë drejtpërdrejt në procesin e vendimmarrjes përmes përfaqësuesve të tyre në Organet Drejtuese të AAB-së;
c. Zgjedhin dhe të zgjidhen në organet e Shoqatës;
d. Kërkojnë një mbledhje të Asamblesë së Anëtarëve;
e. Paraqesin çdo sugjerim që ata e konsiderojnë të përshtatshëm për qëllimet e AAB-së;
f. Përdorin të gjitha shërbimet e AAB-së në përputhje me kushtet e përcaktuara nga ky Statut;
g. Gëzojnë të gjitha përfitimet e tjera të Shoqatës;
h. Informohen rregullisht dhe plotësisht për punën dhe aktivitetet e Shoqatës; 
i. Kundërshtojnë para gjykatës kompetente çdo vendim të Shoqatës që nuk është në përputhje me Ligjin e Zbatueshëm ose me këtë Statut;
j. Kërkojnë ndërhyrjen e AAB-së për çështje të caktuara në lidhje me veprimtari që prekin interesat e tyre profesionale që, për shkak të natyrës së tyre, mund të përfshihen në qëllimet e AAB-së;
k. Heqin dorë nga Anëtarësia në Shoqatë;
l. Të drejta të tjera të parashikuara në këtë Statut dhe/ose Ligjin e Zbatueshëm.

Neni 13
Detyrimet e Anëtarëve
Anëtarët e AAB-së kanë për detyrë të:
a. Kontribuojnë aktivisht në arritjen e objektivave të AAB-së;
b. Paguajnë rregullisht tarifat e anëtarësimit dhe kontributet e tjera siç parashikohet në këtë Statut;
c. Angazhohen në pozicionet që janë zgjedhur ose emëruar;
d. Marrin pjesë në mbledhjet në të cilat janë thirrur;
e. Sigurojnë dhe promovojnë pjesëmarrjen e profesionistëve në aktivitetet e ndërmarra nga organet kompetente të Shoqatës;
f. Respektojnë dispozitat e Statutit, Kodit të Etikës dhe çdo rregullore tjetër të brendshme të AAB-së;
g. Vendosin në dispozicion dhe të paraqesin pranë departamenteve profesionale të Shoqatës informacionin dhe dokumentacionin e nevojshëm për kryerjen e veprimtarisë dhe detyrave të AAB-së;
h. Bashkëpunojnë në nismat që kontribuojnë në prestigjin dhe zhvillimin e AAB-së;
i. Veprojnë në përputhje me vendimet e miratuara nga organet e AAB-së;
j. Përmbushin të gjitha detyrimet e tjera të parashikuara në Ligjin e Zbatueshëm, këtë Statut dhe rregullore të tjera në fuqi.

VII. ORGANIZIMI DHE KOMPETENCAT

Neni 14
Organizimi i AAB-së do të konsistojë në organet e mëposhtme: 
a. Asambleja e Anëtarëve - Organi Vendimmarrës;
b. Bordi Mbikëqyrës – Organi Politikë Bërës dhe Monitorues; 
c. Sekretari i Përgjithshëm - Organi Ekzekutiv;
d. Komitetet Statutore të AAB-së, Zyra Ekzekutive, Akademia e Trajnimit Financiar, Komitetet Teknike dhe Grupet e Punës - Organet Mbështetëse.


VIII. ASAMBLEJA E ANËTARËVE

Neni 15
Kompetencat
1. Asambleja e Anëtarëve është organi më i lartë vendimmarrës i AAB-së.

2. Asambleja e Anëtarëve, ndër të tjera, ka këto kompetenca:
a. Përcakton fushat dhe programet e veprimtarisë së Shoqatës dhe mbikëqyr rregullisht realizimin e tyre;
b. Shqyrton çështjet ekonomike, financiare dhe administrative; 
c. Miraton buxhetin e Shoqatës;
d. Miraton pasqyrat financiare të AAB-së;
e. Nxjerr politika dhe rregullore të brendshme për funksionimin e Shoqatës;
f. Zgjedh dhe shkarkon Bordin Mbikëqyrës, Kryetarin dhe Nënkryetarin e Bordit Mbikëqyrës dhe Sekretarin e Përgjithshëm;
g. Vendos për çdo çështje tjetër që nuk është kompetencë specifike e ndonjë organi tjetër të Shoqatës.

Neni 16
Përbërja 
Asambleja e Anëtarëve përbëhet nga: 
a. Presidenti;
b. Anëtarët.

Neni 17
Presidenti 
Kryetari i zgjedhur i Bordit Mbikëqyrës është Presidenti i Asamblesë së Anëtarëve; në mungesë të tij/saj, Zëvendës Kryetari i Bordit Mbikëqyrës kryeson mbledhjet e Asamblesë. Në rast të mungesës së të dyve, Anëtari më i vjetër aktual i Bordit Mbikëqyrës kryeson mbledhjet e Asamblesë.

Neni 18
Anëtarët
1. Secili Anëtar i AAB-së   ka të drejtën e një votë në Asamblenë e Anëtarëve.
2. Vetëm një përfaqësues i caktuar rregullisht i anëtarëve mund të marrë pjesë në mbledhjet e Asamblesë së Anëtarëve.
3. Anëtarët do të përfaqësohen në Shoqatë nga:
i. Drejtori i Përgjithshëm Ekzekutiv;
ii. Kryetar i Bordit të Drejtorëve/Bordit Mbikëqyrës; ose
iii. Çdo pozicion tjetër ekuivalent.
4. Përfaqësuesit e Anëtarëve, siç përmenden në paragrafin 2 të këtij neni, caktojnë një zëvendës i cili do të marrë pjesë në mbledhje në mungesë të tij, me kompetenca të plota.  
5. Zyra Ekzekutive mban një regjistër me të gjithë përfaqësuesit e deklaruar dhe zëvendësit përkatës të përhershëm të tyre.
6. Vetëm në raste të jashtëzakonshme, përfaqësuesit e autorizuar me një prokurë të posaçme me shkrim, mund të zëvendësojnë përfaqësuesit e caktuar të Anëtarëve dhe zëvendësit e tyre. 

Neni 19
Pjesëmarrës të tjerë
1. Sekretari i Përgjithshëm asiston mbledhjet e Asamblesë së Anëtarëve pa të drejtë vote;
2. Presidenti i Asamblesë së Anëtarëve mund të ftojë, herë pas here dhe me qëllim të lehtësimit dhe informimit të Anëtarëve për çështje specifike, të ftuar specialë ose ekspertë në fusha të veçanta.

Neni 20
Procedurat e mbledhjes
A. Mbledhjet e Zakonshme
1. Asambleja e Anëtarëve do të thirret jo më pak se dy herë në vit.
2. Mbledhjet e Asamblesë së Anëtarëve mund të mbahen në selinë e Shoqatës ose në një vend tjetër, brenda territorit të Republikës së Shqipërisë ose jashtë saj.
3. Mbledhjet e Asamblesë së Anëtarëve mund të mbahen edhe përmes audios ose video konferencës, me kusht që të gjithë pjesëmarrësit të identifikohen nga Presidenti dhe t’u jepet mundësia të ndjekin diskutimin dhe të marrin pjesë aktivisht në të.
4. Asambleja e Anëtarëve mund të thirret përmes Zyrës Ekzekutive, me kërkesën me shkrim të:
a. Kryetarit të Bordit Mbikëqyrës
b. Kërkesën e përbashkët me shkrim të paktën të 1/5 së anëtarëve (e rrumbullakosur në numrin e plotë pasues të radhës), duke specifikuar çështjet e kërkuara për t'u diskutuar
5. Njoftimi i thirrjes së Asamblesë së Anëtarëve do të dërgohet me shkresë/e-mail, secilit prej Anëtarëve të paktën 2 (dy) javë para datës së caktuar të mbledhjes. Njoftimi duhet të tregojë qartë:
i. Rendin e ditës së mbledhjes;
ii. Datën e mbledhjes; 
iii. Orën e mbledhjes;
iv. Vendin e mbledhjes, dhe
v. Çdo informacion tjetër të nevojshëm ose plotësues.
6. Çdo Anëtar ka të drejtë të propozojë çështje që të përfshihen në rendin e ditës. Propozime të tilla do t’i paraqiten Zyrës Ekzekutive të paktën 7 (shtatë) ditë kalendarike para datës së mbledhjes. Çështjet e propozuara do të përfshihen automatikisht në rendin e ditës të mbledhjes së ardhshme, përveç kur Asambleja e Anëtarëve vendos ndryshe.
7. Asambleja e Anëtarëve do të konsiderohet e mbledhur rregullisht edhe nëse nuk respektohen të gjithë elementët që rregullojnë thirrjen, me kusht që të gjithë Anëtarët të jenë të pranishëm në mbledhje dhe të gjithë bien dakord të vazhdojnë me mbledhjen pa marrë parasysh parregullsitë e njoftimit të thirrjes.
8. Sekretari i Përgjithshëm ose një punonjës tjetër brenda Zyrës Ekzekutive harton Procesverbalin e mbledhjes së Asamblesë së Anëtarëve i cili, përveç të dhënave zyrtare (vendi, data, etj.) do të përmbajë gjithashtu: 
i. Listën e pjesëmarrësve;
ii. Një përshkrim të shkurtër të diskutimit për çdo pikë të rendit të ditës;
iii. Propozimet dhe qëndrimet e Anëtarëve të paraqitur për diskutim; 
iv. Vendimet e Asamblesë së Anëtarëve dhe rezultatet e votimit; dhe
v. Mendimet/qëndrimet e pakicës.
9. Procesverbali do t’u shpërndahet në mënyrë elektronike të gjithë Anëtarëve brenda 5 (pesë) ditëve pune nga data e mbledhjes. 
10. Anëtarët duhet të shprehin qëndrimet e tyre brenda 10 (dhjetë) ditëve kalendarike nga marrja e procesverbalit. Në rast se Anëtarët nuk do të shprehin qëndrimet e tyre brenda afatit të dhënë, procesverbalet do të konsiderohen të miratuara. Procesverbalet nënshkruhen nga Presidenti i Asamblesë dhe nga Sekretari i Përgjithshëm dhe mbahen në Zyrën Ekzekutive.
B. Mbledhjet e jashtëzakonshme:
1. Nëse konsiderohet i nevojshëm për interesin e Shoqatës, një propozim për të mbajtur një mbledhje të jashtëzakonshme të Asamblesë së Anëtarëve mund të bëhet nga:
a. Kryetari i Bordit Mbikëqyrës;
b. Një kërkesë e përbashkët me shkrim e të paktën 1/5 së anëtarëve (e rrumbullakosur në numrin e plotë pasues të radhës), duke specifikuar çështjet e kërkuara për t'u diskutuar.
2. Procedura e mbajtjes së mbledhjeve të jashtëzakonshme të Asamblesë së Anëtarëve, përveç sa është parashikuar më lart, do të jetë si mbledhjet e zakonshme. 

Neni 21
Kuorumi 
1. Mbledhja e Asamblesë së Anëtarëve do të konsiderohet e vlefshme vetëm nëse plotësohet kuorumi i 2/3 (i rrumbullakosur në numrin e plotë pasues të radhës) të Anëtarëve.
2. Nëse kuorumi i vendosur në pikën 1 të këtij neni nuk arrihet, një mbledhje e dytë do të mbahet jo më shpejt se pas një jave. Kjo mbledhje do të konsiderohet e vlefshme vetëm nëse ekziston kuorumi prej 50% + 1 i Anëtarëve.
3. Anëtarët e pezulluar përjashtohen nga përllogaritja e kuorumit.

Neni 22
Vendimet
1. Mbledhja e Asamblesë së Anëtarëve mund të vendosë me shumicën e thjeshtë të votave të Anëtarëve të pranishëm në lidhje me: 
a. Pranimin e një anëtari të ri;
b. Miratimin e raportit vjetor të AAB-së për vitin e kaluar;
c. Miratimin e pasqyrave financiare të AAB-së;
d. Miratimin e përfundimit të anëtarësimit nëse është kërkuar kështu nga një Anëtar;
e. Çdo çështje tjetër që nuk specifikohet më sipër, me përjashtim të atyre të përcaktuara në paragrafin 2, 3 dhe 4 të këtij neni.
2. Mbledhja e Asamblesë së Anëtarëve mund të vendosë me 2/3 (e rrumbullakosur në numrin plotë pasues të radhës) të votave të Anëtarëve të pranishëm në lidhje me: 

a. Miratimin e buxhetit dhe planit të biznesit;
b. Pezullimin/përjashtimin e një Anëtari nga Shoqata.     
c. Tarifat vjetore të zakonshme ose të jashtëzakonshme të anëtarësimit.
d. Shkarkimin e anëtarit (anëtarëve) të Bordit Mbikëqyrës.

3. Mbledhja e Asamblesë së Anëtarëve mund të vendosë për zgjedhjen e anëtarëve të Bordit Mbikëqyrës. Anëtarët e zgjedhur të Bordit Mbikëqyrës (sipas dy grupeve të kandidaturave të parashikuara në nenin 25) janë ata që do të marrin numrin më të lartë të votave të anëtarëve të pranishëm; midis anëtarëve të zgjedhur të Bordit Mbikëqyrës, Asambleja do të zgjedhë më tej Kryetarin dhe Zëvendëskryetarin e Bordit Mbikëqyrës.

4. Mbledhja e Asamblesë së Anëtarëve mund të vendosë me 3/4 (e rrumbullakosur në numrin e plotë pasues të radhës) të votave të Anëtarëve të pranishëm, por asnjëherë me më pak se  50% + 1 vota të numrit të Anëtarëve të Asamblesë në lidhje me:

a. Çdo ndryshim në Statut;
b. Bashkimin/ndarjen e Shoqatës;
c. Shpërbërjen e AAB-së.

5. Presidenti i Asamblesë së Anëtarëve ka Votën Vendimtare, në rast të votave të barabarta. 

Neni 23
Informimi mbi vendimet
Vendimet e Asamblesë së Anëtarëve bëhen zyrtare përmes një protokolli të nënshkruar nga Presidenti dhe nga Sekretari i Përgjithshëm dhe/ose punonjësi i Zyrës Ekzekutive që asiston mbledhjen.
Të gjithë Anëtarët do të informohen nga Zyra Ekzekutive për vendimet e Asamblesë së Anëtarëve brenda 15 (pesëmbëdhjetë) ditëve të punës.


IX. BORDI MBIKËQYRËS

Neni 24
Kompetencat
1. Bordi Mbikëqyrës është organi më i lartë Politikë Bërës,  ai është organi Kontrollues dhe Monitorues i Shoqatës.
2. Bordi Mbikëqyrës ka kompetencat si vijojnë:
a. Të mbikëqyrë veprimtarinë e Shoqatës;
b. Të nxjerrë Politika/Procedura dhe Rregullore në bazë të të cilave Shoqata dhe Organet Ekzekutive organizojnë veprimtarinë e tyre;
c. Të mbikëqyrë zbatimin e vendimeve të miratuara;
d. Të ushtrojë kontroll në lidhje me menaxhimin financiar të Shoqatës;
e. Të analizojë raportet tremujore dhe vjetore të hartuara nga Sekretari i Përgjithshëm;
f. Të krijojë komitete teknike ndihmëse përveç atyre Statutore;
g. Të japë opinione dhe propozime;
h. T’i propozojë Asamblesë së Anëtarëve shkarkimin e Sekretarit të Përgjithshëm; 
i. Të konfirmojë dhe/ose ndryshojë qëndrimet publike të cilat duhen bërë nga Sekretari i Përgjithshëm në emër dhe për llogari të Shoqatës; 
3. Bordi Mbikëqyrës, në çdo kohë, mund t’i kërkojë informacion Sekretarit të Përgjithshëm dhe Zyrës Ekzekutive lidhur me çështje të ndryshme brenda fushës së tij të veprimtarisë.

Neni 25
Përbërja
1. Bordi Mbikëqyrës përbëhet nga 5 (pesë) anëtarë të zgjedhur nga Asambleja e Anëtarëve për një mandat 2 (dy) vjeçar. 
2. Bordi Mbikëqyrës drejtohet nga Kryetari i zgjedhur nga Asambleja ose, në rast të mungesës së tij/saj, nga Zëvendëskryetari i zgjedhur, i cili mund të veprojë me të njëjtat kompetenca.
3. Bordi Mbikëqyrës do të përbëhet si më poshtë: 
a. 3 (tre) anëtarë do të zgjidhen midis përfaqësuesve të "Bankave Sistemike" (siç përcaktohet nga BSH). Të gjithë përfaqësuesit e Bankave Sistemike marrin pjesë në zgjedhje dhe, në rast të zgjedhjes nga Asambleja, janë të detyruar të pranojnë anëtarësimin në Bordin Mbikëqyrës. Përfaqësuesit nga Bankat Sistemike mund të zgjidhen për mandate të pakufizuara radhazi; 
b. 2 (dy) anëtarë zgjidhen nga përfaqësuesit e bankave të tjera. Përfaqësuesit e bankave të tjera nuk mund të jenë pjesë e Bordit Mbikëqyrës për dy mandate të njëpasnjëshme, në mënyrë që të lejohet rotacioni dhe përfaqësimi më i shpeshtë i këtyre bankave. 
4. Zyra Ekzekutive mban të dhëna dhe njofton rregullisht Anëtarët për mundësinë e tyre për t’u zgjedhur në Bordin Mbikëqyrës.
5. Çdo Anëtar i interesuar duhet të paraqesë në Zyrën Ekzekutive kandidaturën e tij për Bordin Mbikëqyrës, të paktën 10 (dhjetë) ditë para zgjedhjeve. 

Neni 26
Kryetari i Bordit Mbikëqyrës
1. Kryetari i Bordit Mbikëqyrës do të ketë këto kompetenca:
a. Kryeson mbledhjet e Bordit Mbikëqyrës;
b. Gëzon Votën Vendimtare në rast votash të barabarta;
c. Angazhohet drejtpërdrejt me Sekretarin e Përgjithshëm për të mbajtur një qëndrim publik në emër dhe për llogari të Shoqatës;
d. I kërkon informacione Sekretarit të Përgjithshëm dhe Zyrës Ekzekutive në lidhje me veprimtarinë e Shoqatës;
e. I cakton drejtpërdrejt detyra specifike Sekretarit të Përgjithshëm. 

Neni 27
Përfaqësimi
Bankat Anëtare do të përfaqësohen në Bordin Mbikëqyrës nga përfaqësues i cili mban një nga pozicionet respektive të më poshtme:
i. Drejtori i Përgjithshëm Ekzekutiv;
ii. Kryetari i Bordit Drejtues;
iii. Çdo pozicion tjetër ekuivalent.

Neni 28
Procedurat e mbledhjes dhe votimi
1. Bordi Mbikëqyrës do të vendosë në mbledhje të mbajtura kur kërkohet nga secili anëtar, por ai do të mblidhet të paktën një herë në 3 (tre) muaj.
2. Njoftimet për mbledhje, së bashku me rendin e ditës dhe dokumentet përkatëse, u dërgohen nga Zyra Ekzekutive, të gjithë anëtarëve të Bordit Mbikëqyrës, jo më vonë se 5 (pesë) ditë kalendarike përpara datës së mbledhjes.
3. Bordi Mbikëqyrës mund të miratojë vendime të vlefshme me shumicën e thjeshtë të Anëtarëve (d.m.th. minimumi 3 Anëtarë). Abstenimi nuk lejohet nga anëtarët që marrin pjesë në mbledhje.
4. Vendimet e Bordit Mbikëqyrës bëhen zyrtare përmes një procesverbali të nënshkruar nga Kryetari dhe Sekretari i Përgjithshëm (ose punonjësi tjetër i Zyrës Ekzekutive që asiston mbledhjen).
5. Bordi Mbikëqyrës mund të miratojë një vendim pa mbajtur një mbledhje, duke përdorur mjete të tilla si një vendim qarkullues, nëse asnjë anëtar nuk kundërshton dhe nëse formalitetet e tjera janë respektuar.
6. Mbledhjet e Bordit Mbikëqyrës mund të mbahen edhe përmes audios ose video konferencës, me kusht që të identifikohen të gjithë pjesëmarrësit nga Kryetari dhe t’u jepet mundësia të ndjekin diskutimin dhe të marrin pjesë aktive në të.


X. SEKRETARI I PËRGJITHSHËM 

Neni 29
Kompetencat
1. Sekretari i Përgjithshëm është përfaqësuesi ligjor i ABB-së.
2. Sekretari i Përgjithshëm është organi ekzekutiv i AAB-së.
3. Sekretari i Përgjithshëm ka kompetenca ekskluzive sa vijon:
a. Zbatimin e vendimeve dhe politikave të përgjithshme të Asamblesë së Anëtarëve;
b. Menaxhimin e aktiviteteve të përditshme të Shoqatës, mbështetur nga Zyra Ekzekutive përfshirë ekzekutimin e marrëveshjeve, kontratave, urdhrave të nevojshëm për veprimtarinë e Shoqatës;
c. Krijimin, organizimin dhe drejtimin e Zyrës Ekzekutive;
d. Organizimin dhe koordinimin e veprimtarisë së komiteteve teknike;
e. Përgatitjen e pasqyrave financiare të hartuara nga Zyra Ekzekutive për dorëzim në Bordin Mbikëqyrës dhe miratimin e mëtejshëm nga Asambleja e Anëtarëve;
f. Vendosjen mbi aplikimet për grante ose projekte specifike;
g. Miratimin e projekteve dhe programeve të ndryshme të AAB-së brenda buxhetit të aprovuar dhe të përfshira në planin vjetor të aktiviteteve;
h. Propozimin e rregulloreve të brendshme për t’u miratuar nga Bordi Mbikëqyrës;
i. Dorëzimin e raportit vjetor Bordit Mbikëqyrës dhe Asamblesë së Anëtarëve për të gjitha çështjet që lidhen me funksionet e ushtruara nga Shoqata dhe çështje të tjera në përputhje me e ;
j. Dorëzimin e çdo propozimi të nevojshëm Bordit Mbikëqyrës;
k. Përmbushjen e çdo detyre tjetër të caktuar nga Bordi Mbikëqyrës dhe nga Asambleja e Anëtarëve;
l. Kryerjen e çdo detyre tjetër të parashikuar në Ligjin e Zbatueshëm, këtë Statut dhe rregulloret e brendshme të Shoqatës.
4. Sekretari i Përgjithshëm ka kompetencë për të kryer të gjitha sa më sipër brenda buxhetit të miratuar nga Asambleja e Anëtarëve. 
5. Sekretari i Përgjithshëm është zëdhënësi i AAB-së dhe do të mbajë qëndrimet publike duke ndjekur procedurën e përshkruar në rregulloren e brendshme specifike të Shoqatës.
6. Sekretari i Përgjithshëm, për sa i përket marrëdhënieve të jashtme, do të jetë përgjegjës për: 
a. Përfaqësimin e Shoqatës tek organet qeveritare, autoritetet rregullatore, organizatat financiare, shoqatat e tjera, gjykatat dhe ndonjë palë tjetër e tretë;
b. Mbajtjen e qëndrimeve publike në emër të Shoqatës në koordinim me Kryetarin e Bordit Mbikëqyrës;


XI. ZYRA EKZEKUTIVE DHE STAFI MBËSHTETËS 

Neni 30
Zyra Ekzekutive
1. Zyra Ekzekutive është organi mbështetës i Shoqatës dhe do të asistojë Organet Drejtuese të AAB-së në zbatimin e detyrave të tyre funksionale. 
2. Zyra Ekzekutive menaxhohet dhe mbikëqyret ne mënyrë te drejtpërdrejtë nga Sekretari i Përgjithshëm i Shoqatës, i cili ndër të tjera vendos edhe lidhur me:
a. Strukturën dhe përbërjen e Zyrës Ekzekutive;
b. Marrjen në punë dhe largimin e punëmarrësve;
c. Listën e detyrave që Zyra Ekzekutive duhet të përmbushë.
3. Zyra Ekzekutive është përgjegjëse për sa vijon:
a. Zbatimin e vendimeve të Organeve Drejtuese të Shoqatës;
b. Dërgimin e njoftimeve për mbledhjet e ardhshme të Organeve Drejtuese;
c. Mbajtjen e procesverbaleve të mbledhjeve të Organeve Drejtuese dhe të gjithë procesverbaleve të tjera të Shoqatës;
d. Asistimin e Sekretarit të Përgjithshëm në zbatimin e buxhetit vjetor dhe planit të biznesit;
e. Mbledhjen e tarifave të anëtarësimit;
f. Përgatitjen e pasqyrave financiare të AAB-së;
g. Përmbushjen e çdo detyrimi tjetër të parashikuar në këtë Statut dhe/ose rregullore të brendshme;
h. Përmbushjen e çdo detyre tjetër të caktuar nga Sekretari i Përgjithshëm dhe të përfshirë në kontratën e tyre të punës.

Neni 31
Stafi mbështetës
1. Bordi Mbikëqyrës i Shoqatës në çdo kohë mund të kontraktojnë ekspertë të jashtëm, këshilltarë dhe grupe pune për t’i asistuar në përmbushjen e detyrimeve të tyre.
2. Organizimi, shpërblimi dhe afati për sa parashikuar më sipër, vendosen përkatësisht nga Bordi Mbikëqyrës rast pas rasti.


XII.  KOMITETET TEKNIKE 

Neni 32
Qëllimi
Sektori bankar operon në një mjedis kompleks, duke iu nënshtruar ndryshimeve të shpejta dhe të thella në të gjitha fushat e biznesit; nën këtë këndvështrim kërkohet një bashkëpunim i ngushtë dhe efektiv midis Anëtarëve për të ndjekur një reagim efektiv dhe, në të njëjtën kohë, për të mbajtur një qasje pro-aktive ndaj Institucioneve dhe Rregullatorëve. Për këtë qëllim, AAB, duke shfrytëzuar kompetencat, aftësitë dhe njohuritë e Anëtarëve, krijon komitete teknike për të adresuar vazhdimisht çështjet kryesore brenda fushës së veprimtarisë së saj. Komitetet Teknike, bazuar në kompetencat e tyre profesionale, janë organet që synojnë t'i sigurojnë Bordit Mbikëqyrës dhe Sekretarit të Përgjithshëm propozimet dhe përgjigjet e kërkuara në fushat e tyre specifike të përgjegjësisë.

Neni 33
Komitetet Teknike Fillestare të përhershme
Komitetet teknike fillestare të përhershme do të jenë: 
a. Komiteti Ligjor; 
b. Komiteti i Përputhshmërisë;
c. Komiteti i Menaxhimit të Riskut;
d. Komiteti i Financës dhe Kontabilitetit;
e. Komiteti i Burimeve Njerëzore;
f. Komiteti i Ekipi;t të Gatishmërisë për Emergjencat Kibernetike- Cyber Emergency Rediness Team (CERT)
g. Komiteti i Marketingut dhe Komunikimit.


Neni 34
Komitetet teknike ndihmëse
Komitetet teknike ndihmëse krijohen nga Bordi Mbikëqyrës, bazuar në nevojat e Shoqatës.

Neni 35
Krijimi dhe funksionimi i Komiteteve Teknike
Zgjedhja e pjesëmarrësve, organizimi dhe funksionimi i komiteteve teknike (fillestare-të përhershme dhe ndihmëse) do t'i nënshtrohen rregullores së brendshme të miratuar nga Asambleja e Anëtarëve.


XIII.  FINANCIMI DHE ASETET

Neni 36
Financimi 
1. Viti financiar do të fillojë në 1 janar dhe do të përfundojë në 31 dhjetor.
2. Të ardhurat e Shoqatës përbëhen nga sa vijon: 
a. Tarifat e zakonshme vjetore të anëtarësimit;
b. Tarifat e jashtëzakonshme të anëtarësimit;
c. Tarifat për ofrimin e shërbimeve të trajnimit;
d. Pajtimet dhe aktivitetet e tjera botuese;
e. Të ardhurat nga pronat e AAB-së;
f. Grante dhe dhurime;
g. Çdo e ardhur tjetër që nuk është e ndaluar me ligj.

Neni 37
Buxheti
1. Buxheti është mjeti thelbësor i menaxhimit financiar të AAB-së; ai përgatitet për një periudhë 1 (një) vjeçare nga Sekretari i Përgjithshëm, ndërsa bazohet në aktivitetet e përcaktuara të Shoqatës dhe në strategjinë e veprimtarive për vitin aktual.
2. Buxheti dhe raporti për zbatimin e tij miratohen nga Asambleja e Anëtarëve. 
3. Anëtarët do të informohen për shumën e parashikuar të kontributeve për vitin financiar brenda një periudhe kohe që kërkohet për përgatitjen e buxhetit të tyre.
4. Shoqata zbaton parimin e ekuilibrit midis të ardhurave buxhetore dhe shpenzimeve buxhetore. Nëse shpenzimet buxhetore janë më të ulëta se të ardhurat buxhetore për vitin aktual, bilanci i përllogaritur deri në fund të vitit do të përdoret si burim buxhetor për vitin e ardhshëm; nëse shpenzimet buxhetore tejkalojnë të ardhurat buxhetore, deficiti do të mbulohet nga një tarifë e jashtëzakonshme anëtarësie e ndarë në mënyrë të njëjtë me atë të ndarjes së tarifave të anëtarësisë.
5. Sekretari i Përgjithshëm është i detyruar të hartojë një raport vjetor për zbatimin e buxhetit, dhe ta paraqesë atë fillimisht Bordit Mbikëqyrës e me pas ta paraqesë atë në mbledhjen e Asamblesë së Anëtarëve, për miratim.

Neni 38
Asetet
1. Asetet e Shoqatës do të përfshijnë të drejtën e pronësisë mbi pasurinë e luajtshme dhe të paluajtshme, fondet e gjeneruara nga veprimtaria e saj, si dhe të drejta të tjera materiale.
2. Asetet e Shoqatës do të përdoren ekskluzivisht me qëllim të arritjes së objektivave të përcaktuara në këtë Statut.
3. Shoqata mban libra biznesi, përgatit raporte financiare dhe i nënshtrohet kontrollit të raporteve financiare, në përputhje me rregullat e zbatueshme të kontabilitetit.


XIV.  AUDITIMI

Neni 39
Auditimi
1. Çdo vit Sekretari i Përgjithshëm do të kontraktojë një auditor të licencuar për të audituar pasqyrat financiare të Shoqatës, pasi të jenë përgatitur rregullisht nga Zyra Ekzekutive.   
2. Pasqyrat financiare të audituara miratohen së pari nga Bordi Mbikëqyrës dhe më pas nga Asambleja e Anëtarëve.
3. Pas miratimit përfundimtar, pasqyrat financiare do të depozitohen në përputhje me Ligjin e Zbatueshëm.


XV. RREGULLORET E BRENDSHME

Neni 40
Rregulloret e brendshme
Gjatë gjithë anëtarësimit, të gjithë Anëtarët e AAB-së janë të detyruar të respektojnë rregulloret e brendshme të miratuara nga Shoqata, duke përfshirë, por pa u kufizuar në: 
a. Kodin e Etikës së AAB-së;
b. Çdo rregullore tjetër e adoptuar nga Shoqata dhe/ose organet e saj.

XVI. MARRËDHËNIET ME PUBLIKUN DHE TRANSPARENCA E VEPRIMTARISË

Neni 41
Marrëdhëniet me publikun dhe transparenca e veprimtarisë
1. Shoqata do t’i mbajë Anëtarët e saj të informuar rregullisht, gjithashtu edhe publikun e gjerë nëse është e nevojshme, për të gjitha vendimet, deklaratat dhe propozimet e rëndësishme të miratuara nga Organet Drejtuese të Shoqatës.
2. Qëndrimet publike mbahen nga Sekretari i Përgjithshëm, në përputhje me kompetencat e tij dhe me konsultimin e duhur të Bordit Mbikëqyrës, siç parashikohet në rregulloren e brendshme të posaçme të Shoqatës.
3. Publikimi i informacionit bëhet përmes mediave më të përshtatshme, në varësi të llojit të informacionit, veçanërisht nëpërmjet: 
a. Informacioneve verbale apo të shkruara;
b. Organizimi i konferencave për shtyp dhe takimeve/mbledhjeve;
c. Shpërndarjes së publikimeve dhe postimit të informacioneve në median sociale, etj.
4. Shoqata ka faqen e saj zyrtare: www.aab.al. 


XVII. ZGJIDHJA E MOSMARRËVESHJEVE

Neni 42
Mosmarrëveshjet midis Anëtarëve ose ndërmjet Anëtarëve dhe Organeve Drejtuese zgjidhen në mënyrë miqësore dhe në përputhje me Statutin dhe rregullat e brendshme të AAB-së, përndryshe kompetente për zgjidhjen e çështjes është Gjykata e Rrethit Gjyqësor Tiranë.


XVIII.  RISTRUKTURIMI, SHPËRBËRJA DHE LIKUIDIMI

Neni 43
Ristrukturimi 
1. Për të mundësuar aktivitetet e saj, Asambleja e Anëtarëve mund të krijojë degë kudo në territorin e Republikës së Shqipërisë. 
2. Bazuar në Ligjin e Zbatueshëm dhe situatën e Shoqatës, Asambleja e Anëtarëve mund të vendosë të bashkojë ose ndajë atë në mënyrë që të përmbushë më mirë objektivat e saj. 
3. Bashkimi/ndarja do të vendoset me shumicën e votave siç parashikohet në këtë Statut nga Asambleja e Anëtarëve.

Neni 44
Shpërndarja dhe likuidimi
Shoqata është themeluar për një periudhë të pacaktuar kohe, megjithatë ajo mund të shpërndahet vullnetarisht ose me një vendim nga gjykata në përputhje me Ligjin e Zbatueshëm.


XIX. DISPOZITA PËRFUNDIMTARE

Neni 45
1. Çdo çështje që nuk parashikohet në mënyrë specifike në këtë Statut, lidhur me Shoqatën, do të konsiderohet se rregullohet nga Ligji i Zbatueshëm, dhe në veçanti dispozitat e ligjit nr. 8788, datë 07.05.2001 “Për organizatat jofitimprurëse”, i ndryshuar. 
2. Anëtarët aktualë të Organeve Drejtuese do të qëndrojnë në detyrë deri në zgjedhjet e reja që do të mbahen sipas këtij Statuti, por jo më larg se 2 (dy) muaj nga data e regjistrimit të këtij Statuti në Gjykatë. 
3. Sekretariati do të shndërrohet në Zyrë Ekzekutive me hyrjen në fuqi të këtij Statuti.
4. Statuti hyn në fuqi pas publikimit të vendimit përfundimtar të gjykatës për miratimin e këtij Statuti të ri.
5. Me hyrjen në fuqi të këtij Statuti, statuti i mëparshëm nuk do të jetë më në fuqi.

* Çdo anëtar tjetër që pranohet nga Asambleja e Anëtarëve në përputhje me dispozitat e përcaktuara në nenin 8 të këtij Statuti, do të konsiderohet automatikisht pjesë e kësaj liste.

